
 

  
 
  
 
 
 
 

 
 
 
 
 
 

 
 
 
 
 

ABŞ-nyň ilçisi Treýsi Ann Jeýkobson 2003-nji 
ýylyň 3-5-nji oktýabry aralygynda Daşoguz 
welaýatyna ilkinji gezek resmi sapar bilen bardy. 
Saparyň dowamynda ilçi Jeýkobson ABŞ-nyň 
hökümetiniň Türkmenistanda amala aşyrylýan 
alyş-çalyş maksatnamalara we bilim 
taslamalaryna, telekeçilik başlangyçlaryna we 
jemgyýetçilik işlerine berýän goldawy barada 
giňişleýin gürrüň berdi, şeýle hem, ilçi Köne 
Ürgenjiň taryhy ýerleri bilen tanyşdy. 

 

 
Ilçi Jeýkobson we onuň ýanýoldaşy jenap Ýohansson 
Görogly obasynda türkmen gara öýüne myhman bolup, 
käbir türkmen däp-dessurlary bilen tanyşdylar. 

ABŞ-nyň hökümeti tarapyndan maliýeleşdirilýän 
alyş-çalyş maksatnamalarynyň “Bahar” 
jemgyýetçilik merkezinde bolup geçen 
prezentasiýasynda Daşoguz şäherinden gelen 
350-den gowrak adamyň öňünde eden çykyşynda 
ilçi Jeýkobson türkmen raýatlarynyň bilim almak 
mümkinçiliklerine goldaw berýändigine buýsanç 
duýýandygyny nygtap geçdi. Ol alyş-çalyş bilim 
maksatnamalaryny “Amerikanyň ilçihanasynda 
ýerine ýetirilýän iň möhüm iş” hökmünde 
suratlandyrmak bilen olaryň iki ýurduň birek-birege 
has oňat düşünişmegi ugrunda hyzmat etjekdigine 
ynam bildirdi. 

4-nji oktýabrda ilçi Jeýkobson jemgyýetçilik 
toparlaryň we döwlete degişli däl guramalaryň 
wekilleri bilen duşuşyp, olaryň gazanan 
üstünlikleridir meseleleri bilen tanyşdy. Olaryň 
öňünde eden çykyşynda ilçi: “Jemgyýet ösüşiniň 
düýbüni tutmak siziň işiňiziň esasy özenidir,” diýip 
nygtady. ABŞ-nyň wekili: “Iň bolmanda, özümiň 
ilçilik wezipesini ýerine ýetirýän döwrümde ABŞ-
nyň ilçihanasy Türkmenistanda jemgyýetçilik 
başlangyçlara we döwlete degişli däl guramalaryň 
ösüşine goldaw bermegini dowam eder,” diýip, 
ýygnaga gatnaşanlary ynandyrdy. 
 

(dowamy 2-nji sahypada) 

 
FLEKS uçurymlar Kiýewde geçirilen sammite gatnaşdylar  

 
FLEKS maksatnamasynyň türkmenistanly 

uçurymlarynyň delegasiýasy şu ýylyň 31-nji 
oktýabryndan 2-nji noýabr aralygynda Ukrainanyň 
Kiýew şäherinde geçirilen mekdep okuwçylary 
üçin niýetlenen “Gelejekki ýolbaşçylar alyş-
çalşygy” (FLEKS) atly alyş-çalyş 
maksatnamasynyň 10 ýyllygyna bagyşlanan 
halkara sammitine gatnaşdy. On iki GDA 
döwletinden gelen 250 uçurym ýaly 
türkmenistanly 9 delegat-da FLEKS maksat-
namasynyň ruhunyň janly beýany bolmak bilen 
geljekki ýolbaşçy bolmak üçin mümkinçiliklerini 
artdyrmak üçin bu çärä gatnaşdy. “On ýyllyk 
hyzmat we ýolbaşçylyk” diýilp atlandyrylan bu 
sammit Birleşen Ştatlarda bir ýyl okap, watana 
gelenden soň, öz ýaşaýan jemgyýetlerinde oňaýly 
özgerişlikleri ugrundaky tagallalaryny erjellik bilen 
dowam etdirip gelýän uçurymlary bir ýere jemledi. 

Üç güne çeken sammitiň dowamynda 
uçurymlar özleriniň ýolbaşçylyk we professional  
 

 
Türkmenistanly delegasiýa senator Brädli we onuň 
ýanýoldaşy bilen. 
 
ösüşlerini goldamaga gönükdirilen türgenleşik 
çärelerine gatnaşdylar. Bu çäreler olaryň öz 
jemgyýetlerine has önjeýli hyzmat etmeklerine 
ýardam eder. Olar, şeýle hem, goňşy döwletlerden 
gelen uçurymlar bilen tejribe alyşdylar. 
 

(dowamy 4-nji sahypada) 

ABŞ-nyň ilçisiniň Daşoguz welaýatyna ilkinji sapary 
Neşiriň bu 
sanynda: 

2 Ilçi türkmen 
mülkdarlary bilen 
duşuşýar 

3 Bilim bazary 

3 Mekdep 
okuwçylar suwuň 
hilini barlaýarlar 

4 TEA maksatna-
masynyň ameri-
kaly ýeňijileri 
Aşgabatda 

5 ABŞ-nyň Döwlet 
departamentiniň 

5 Ilçihananyň 
Maglumat serişde 

Sahypa 2

  
 
 

ABŞ-nyň ilçisi Gökdepeli mülkdarlar bilen duşuşýar  
 

Oktýabr aýynyň 2-sinde ilçi Gökdepe etrabynda iki 
sany daýhan hojalygyna baryp görmek bilen olaryň 
eýeleri Ata Durdymuhammedow we Ahmet Çaryýew 
bilen duşuşdy. Bu mülkdarlaryň ikisi-de ABŞ-a Oba 
hojalyk departamenti tarapyndan maliýeleşdirilen 
“Kohran” maksatnamasyna gatnaşypdylar. 

Ilçi ilki jenap Durdymuhammedowyň-da agzalygynda 
durýan jemgyýetçilik esasyndky mülkdarlar 
kooperatiwine baryp, olaryň işleri we gazananlary bilen 
tanyşdy. Ilçi ABŞ-nyň hökümetiniň Türkmenistanda dürli 
pudakda, şol sanda oba hojalygynda-da zähmet çekýän 
telekeçileri goldamaga meýillidigini aýtdy. Jenap 
Durdymuhammedow ÝUSAID-iň “Mülkdardan mülkdara” 
maksatnamasyndan öz kooperatiwlerine mikrokredit (az 
mukdarda karz pul) almaga kömek edişini ilçä gürrüň 
berdi. Jenap Durdymuhammedow, şeýle hem, Winrok 
Interneşnl tarapyndan maliýeleşdirilýän FFT 
(Türkmenistanyň gelejekki mülkdarlary) proýekti 
boýunça oba çagalary bilen türgenleşik okuwlaryny 
guraýar.  

Jenap Durdymuhammedow bilen hoşlaşandan soň, ilçi 
jenap Ahmet Çaryýewiň “Altyn Hilal” hususy guşçulyk 
fermasyna baryp gördi. Bu hojalyk 1993-nji ýyldan bäri 
ABŞ-nyň standartlaryna laýyklykda şakgalanan guş 
(towuk) etini öndürýär. Jenap Çaryýew ilçini fermasyna 
aýlap tanyşdyrmak bilen öz biznesiniň ösüşinde 
“Kohran” maksatnamasynyň oýnan möhüm roluna 
ýokary baha berdi. 2002-nji ýylda ol öz fermasynda 
Kohran maksatnamasy arkaly Birleşen Ştatlarda 
öwrenen häzirki zaman dolandyryş usulyny amala 

aşyryp başlady. Jenap Çaryýew jüýje bölüminde 100 
wattlyk elektrik lampalaryny 40 wattlyk lampalar bilen 
çalşyrdy, netijede, ol hem elektrik, hem iýim 
çykdajylaryny tygşytlady. Ol, şeýle hem, önüm 
öndürmek üçin zerur bolan wagty iki güne azaltdy. 

Oba hojalyk pudagynda ylmy derňewler we 
dolandyryş, oba hojalyk önümçiligi, işläp bejerme we 
ýerleme ugrunda iş alyp barýan ýüze golaý başga 
hünärmenler-de ABŞ-nyň Aşgabatdaky ilçihanasy arkaly 
amala aşyrylýan Kohran maksatnamasyna gatnaşdylar. 
 

 
Ilçi Jeýkobson Gökdepede Ata Durdymuhammedowyň pagta 
fermasynda. 

 
 

ABŞ-nyň ilçisiniň Daşoguz welaýatyna ilkinji sapary 
(başy 1-nji sahypada) 

 
Daşoguz welaýatynda kärendeçi 

daýhanlar bilen geçirilen duşuşykda olaryň 
käbirleri ÝUSAID guramasy tarapyndan 
maliýeleşdirilip, Türkmenistanda “Winrok 
Internäşnl” tarapyndan amala aşyrylýan 
“Mülkdardan mülkdara” maksatnamasynyň 
kömegi bilen üstünlik gazanandyklaryny 
aýtdylar. Daşoguzly telekeçiler we 
mülkdarlar ilçi bilen öz işleridir mundan 
soňky ösüşleri baradaky maksat-
namalaryny ara alyp maslahatlaşdylar. 

Ilçi 5-nji oktýabrda Görogly (öňki Tagta) 
etrap merkezinde bolup geçen Iňlis dili 
maglumat merkeziniň açylyş dabarasyna 
hem gatnaşdy. Bäş ýyl mundan öň 
Parahatçylyk Korpusynyň meýletinçileri 
tarapyndan döredilen bu merkeze ýaňy-
ýakynda ABŞ-nyň we Beýik Britaniýanyň 
ilçihanalary ýardam etmek bilen bu 
özboluşly kitaphanany döwrebaplaşdyrmak 
üçin ony enjamdyr mebel bilen üpjün 
etdiler. “Daşoguz welaýatynda gadymy, 

taryhy we medeni ýerler köp, emma şu 
wagt bu maglumat merkeziň açylmagy 
aýratyn bir wakadyr, sebäbi bu merkez üç 
döwletiň – Türkmenistanyň, Beýik 
Britaniýanyň we ABŞ-nyň hyzmatdaş-
lygynyň nyşanydyr” diýip, ABŞ-nyň ilçisi 
merkeziň açylyşynda aýtdy. Görogly etrap 
Bilim bölüminiň wekili ABŞ-nyň, Beýik 
Britaniýanyň, şeýle hem Parahatçylyk 
Korpusynyň Türkmenistandaky wekillerine 
“çagalaryň gözýetiminiň giňelmegine 
ýardam edýän, ýerli okuwçylaryň iňlis we 
amerikan halklarynyň medeniýetini, ylmyny 
we taryhyny öwrenmegi üçin döredýän 
mümkinçilikleri” üçin minnetdarlyk bildirdi.   

Daşoguz welaýatyna sapary ilçi 
Jeýkobsonyň welaýatlara eden 
saparlarynyň üçünjisi boldy. Ol ýurt içi 
saparlaryny dowam etdirmek arkaly 
Türkmenistanyň halky bilen tanyşmak 
niýetinde. Peýnir kärhanasynyň wekilleri

ilçi Jeýkobsona öz önümlerini 
hödürlediler. 

Ilçi

Türkmenistanyň raýatlary ABŞ-da bilim almak we  

ylmy derňew mümkinçiliklerini öwrenýärler 
 

Oktýabr aýynyň 12-sinde Türkmenistanyň milli 
kitaphanasynda geçen ýyllyk bilim bazaryna Birleşen 
Ştatlarda bilim almak we ylmy-derňew işlerini geçirmek 
mümkinçiligini öwrenmek isleýänleriň bir müňden-de 
gowragy gatnaşdy. 12 halkara we ýerli guramalaryň 
wekilleri AKCELS (Halkara bilim boýunça Amerikan 
Geňeşleri) bilen AÝREKS (Halkara ylmy derňew we alyş-
çalyş Geňeşi) we ABŞ-nyň Türkmenistandaky 
Ilçihanasynyň jemgyýetçilik gatnaşyklary bölümi (JGB) bu 
bazarda her dürli prezentasiýalary geçirip, gelenlere öz 
materiallaryny paýladylar.  

Ilçi Jeýkobson bazary açmak bilen oňa gelenleri bu bilim 
bazarynda özlerine teklip edilen gymmatly we dürli 
 

 
Uçurymlar Firuza Babaýewa we Anna Joraýewa bazara 
gelenlere bilime degişli materiallary paýlaýarlar. 
 

çeşmelerdir serişdelerden peýdalanmaga çagyrdy. “Bilim 
biziň ýurtlarymyzyň gelejegidir. Ol, şeýle hem, biziň 
hyzmatdaşlygymyzyň gelejegidir” diýip, ilçi aýtdy. 

Däp boýunça, bu bazarda mekdep okuwçylaryndan 
başlap, dürli pudaklarda işleýän dürli derejeli hünärmenler 
üçin niýetlenen her ýyl geçirilýän alyş-çalyş maksatnamalar 
barada gürrüň açyldy. Bu maksatnamalara ýolbaşçylyk 
edýän AKCELS, AÝREKS we JGB-iň wekilleri gelejekki 
dalaşgärlere we gyzyklanýan başga adamlara maslahatlar 
berdiler. Birleşen Ştatlarda okap gelen alyş-çalyş 
maksatnamalarynyň uçurymlary maslahat bermek we 
materiallary gowşurmak ýaly işlerde kömekleşmek bilen 
gyzyklanýan adamlara özleriniň ABŞ-da okaýyşlary barada 
höwes bilen gürrüň berdiler. 

Beýik Britaniýanyň Ilçihanasy, Parahatçylyk Korpusy, 
Kaunterpart Konsorsium, Aşgabat halkara mekdebi, UNDP 
Info-Tuk, Pragma, EdNet, POET we START ýaly başga 
guramadyr proýektler özleriniň alyp barýan işleri barada 
maglumat bermek bilen gelenleri öz hyzmatlaryndan we 
çeşmelerinden peýdalanmaga çagyrdylar. JGB iňlis dilini 
öwrenmek boýunça materiallaryň, ylaýta-da 
Türkmenistanyň raýatlaryna arzan bahadan satmak üçin 
ABŞ-dan ýörite sargyt bilen getirdilen materiallaryň 
satylyşygyny gurnadylar. 

Bu bazarda geçirilen ara alyp maslahatlaşmalar we 
prezentasiýalar bilime degişli dürli meseleleri öz içine aldy. 
Adamlar alyş-çalyş maksatnamalary, ABŞ-nyň uniwersitet 
kada-kanunlary, maksatnama ýazmak, TOEFL boýunça 
synaglaryň geçirilişi, maglumat tehnologiýalary, kiçi 
biznese ýolbaşçylyk etmek we marketing, iňlis dilini we 
biznesi öwretmegiň usullary we beýleki meseleler boýunça 
okuwlara gatnaşdylar. 

 
Orta mekdep okuwçylary Gökderäniň suwuny barlaýarlar 

 
Oktýabr aýynyň 18-inde Aşgabat şäheriniň orta mekdep 

okuwçylary Gökderede Bütindünýä suw barlagy gününe 
(BSBG) gatnaşdylar. Bu çäre Türkmenistandaky döwlete 
degişli bolmadyk iň uly guramalaryň biri bolan EkoSentr 
tarapyndan geçirilen 4 aý dowam eden “Ekologik Marafon” 
atly adamlaryň daşky gurşaw baradaky düşünjesini 
giňeltmäge gönükdirilen hereketiň iň soňky çäresidi. 
Aşgabatdaky türkmen-rus we 7-nji orta mekdebiň 
okuwçylary Gökderede dag çeşmelerinden alnan suw 
nusgalaryny barladylar. Bu barlagyň netijeleri BSBG 
halkara guramaçylary bolan Halkara suw assosiasiýasy we 
Amerikanyň Arassa suw fondy tarapyndan ýöredilýän 
maglumatlar bazasyna ýazylar. 

ABŞ-nyň ilçisi Treýsi Ann Jeýkobson bu çärä gatnaşyp, 
okuwçylary gurşaw goragy ugrundaky hereketlerini dowam 
etdirmäge höweslendirdi. “Siziň ýaly juwanlar häzir daşky 
gurşawy gorap saklamagyň ýagşy däplerini öwrenmelidirler 
we olary öz çagalaryna öwretmek arkaly ömürbaky dowam 
etdirmelidirler” diýip, ilçi aýtdy. 
 
 

 
Aşgabat şäheriniň orta mekdep okuwçylary Çubak Akmatbekow 
we Bogdan Golenkow Gökderede dag çeşmesinden alnan suw 
nusgasyny barlaýarlar.

Bilim

Iňlis dili mugallymlary üçin maksatnamanyň amerikaly ýeňijileri Aşgabatda 
 

Iňlis dili mugallymlary üçin (TEA) maksatnamasynyň 
çäklerinde ABŞ-dan iki sany iňlis dili mugallymy 
Türkmenistanda boldy. Waşingtonly Elizabet Blaufus we 
Naşwil ştatyndan bolan Katrin Kelli ABŞ-nyň hökümeti 
tarapyndan maliýeleşdirilip, Türkmenistanda Halkara bilim 
boýunça Amerikan Geňeşleri (AKCELS) guramasy 
tarapyndan alnyp barylýan orta mekdep iňlis dili 
mugallymlary üçin maksatnamada hemmeden üstün 
çykmak bilen bu mümkinçilige eýe boldular. 
Türkmenistanda bolan iki hepdeleriniň dowamynda 
amerikaly mugallymlar üç şäherde, ýagny Aşgabat, Mary 
we Türkmenbaşy şäherlerinde bolup, seminarlar we 
maslahatlaşmalar arkaly ýerli mugallymlardyr okuwçylar 
bilen işleşdiler.  

Hanymlar Blaufuss we Kelli Aşgabatdaky iňlis dili 
mugallymlarynyň professional guramasynyň (POET) 
wekilleri, şeýle hem, Döwlet umumy bilim ykdysady 
mekdebiniň mugallymlary bilen duşuşdylar. Olar 
türkmenistanly iňlis dili mugallymlarynyň işleriniň dürli 
taraplary bilen tanyşdylar. Başga tarapdan, türkmenistanly 
iňlis dili mugallymlary amerikan mekdeplerinde ulanylýan 
okadyş usullary barada gyzyklanma bildirdiler. Amerikaly 
mugallymlaryň geçiren seminarlary “Goşgy öwretmek” we 
“Geografiýa öwretmek” ýaly soraglara bagyşlandy. ABŞ-
nyň TEA maksatnamasynyň ýeňijileri sapaklaryň gyzykly 
geçmegi üçin ulanýan köp sanly täze usullar, çäreler we 
oýunlar bilen tanyşdyrdylar. 

Elizabet Blaufus bilen Katrin Kelliniň öz ýurtlarynda iňlis 
dili mugallymy hökmündäki professional tejribesine 
türkmenistanly okuwçylar-da uly gyzyklanma bildirdiler. 
Myhmanlar Türkmenistanyň orta mekdeplerine 
baranlarynda, olar Amerikada mekdep durmuşy we 

ýetginjekleriň gyzyklanýan zatlary barada sorag berýän 
okuwçylara barha köp gabat geldiler. Hanymlar Blaufuss 
we Kelli amerikaly ýetginjekleriň suratlaryny, oglan-
gyzlaryň ýazan hatlaryny, aýratynam türkmen dostlary üçin 
ýazan hatlaryny getiripdirler. 

Bolan üç şäherleriniň ählisinde-de Elizabet Blaufus we 
Katrin Kelli sada türkmen halky bilen duşuşyp, 
Türkmenistanyň taryhy ýadygärliklerine baryp gördüler. 
Türkmenistan bilen hoşlaşmaly pursaty olaryň ikisiniň-de 
kalby täsirlerden doludy. “Men hiç wagt şeýle adamkärçilikli 
gatnaşyk görmändim; türkmen myhmansöýerligi ajaýyp 
zat” diýip, Katrin Kelli watana gaýtmagynyň öňüsyrasy 
aýtdy. 
 

 
Katrin Kelli POET-de seminar geçirýär.

 
 

FLEKS uçurymlar Kiýewde geçirilen sammite gatnaşdylar 
(başy 1-nji sahypada) 

 
“Bu beýleki GDA döwletlerinden gelen FLEKS 

uçurymlary bilen duşuşmak we olaryň öz ýurtlarynda amala 
aşyrýan proýektleri bilen tanyşmak üçin uly mümkinçilik 
berdi” diýip, 1999-2000-nji okuw ýylynda Humboltda 
(Tennesi ştaty) bilim alan FLEKS uçurymy Diana Şaimowa 
aýtdy. 

Sammite gatnaşan delegasiýanyň düzüminde on ýyl 
mundan öň ilkinji FLEKS maksatnamasy boýunça bilim 
alan uçurymlar-da, bu maksatnamany ýaňy-ýakynda 
tamamlap, şu tomus watana dolanyp gelenler-de bardy. 
Onuň başyndan bäri öňki Sowet Soýuzynyň 12 
respublikasyndan 13 000-den gowrak ýetginjek bu 
maksatnamanyň üsti bilen Birleşen Ştatlarda bolup geldi. 
Häzirki döwürde olar biznes, kanunçylyk, döwleti 
dolandyrmak we jemgyýetçilik işleri ýaly pudaklarda 
üstünlikli zähmet çekýärler ýa-da okuwlaryny dowam 
etdirýärler. 

FLEKS maksatnamasynyň döredilmeginde we ony alyp 
barmakda uly orny bolan görnükli şahsyýetler-de bu 
sammite gatnaşdylar. Olaryň arasynda 1992-nji ýylda 
FLEKS maksatnamasyny döretmäge ýardam eden kanun 
taslamasyna goldaw berenleriň biri, Birleşen Ştatlaryň öňki 
senatory Bill Brädli; ABŞ-nyň Döwlet Departamentiniň Bilim 
we medeniýet işleri bürosynda FLEKS maksatnamasynyň 
menejeri, bu maksatnama döredileli bäri ony ýöredip 

gelýän Diana Aronson; Halkara bilim boýunça Amerikan 
Geňeşleriniň (AKCELS) prezidenti Dan Deýwidson we 
ABŞ-nyň Ukrainadaky Ilçisi Jon Herbst dagy ýörite 
myhmanlar hatarynda gatnaşdy. 

Hanym Diana Aranson FLEKS maksatnamasynyň 
maksatlary barada söz açyp, şeýle diýdi: “Özümizi 
geçmişdäki dawalardan halas etmek üçin biz gelejege bil 
baglamalydyrys”. Senator Bill Brädli bu maksatnamany 
döretmek baradaky pikiri oňa aýalynyň berendigini aýtdy: 
“Aýalym maňa II Jahan urşunyň yzysüre Germaniýadyr 
Fransiýanyň ýaşlara niýetlenen köpçülikleýin alyş-çalyş 
maksatnamalaryny döredendiklerini aýtdy. Şonda meniň 
kelläme: “Näme üçin şonuň ýaly maksatnamany Sowet 
Soýuzyndaky ýaşlar bilen Amerikadakylaryň arasynda 
döretmeli däl?” diýen pikir geldi” diýip, Brädli aýtdy. 

Gelejekde öz ýurtlarynda ýolbaşçylyga ymtylmak bilen 
FLEKS maksatnamasynyň uçurymlary daşky gurşawy 
arassa saklamakdan başlap, jemgyýetçilik we syýasy 
başlangyçlara çenli jemgyýet bähbitli ençeme proýektleri 
amala aşyrýarlar. Sammite gatnaşan türkmenistanly 
delegatlar Aşgabatda kemisli çagalar üçin oýun 
meýdançasyny gurmak, şeýle hem Abadan şäherindäki 
mekdep-internatynda ýyladyş ulgamyny bejertmek 
maksady bilen maýa toplamak ugrunda üstünlikli alyp 
barýan işleri barada gürrüň berdiler. Russiýada uçurymlar 

her ýyl mekdep okuwçylary üçin debatlar (çekişmeler) 
boýunça ýaryşlary guraýarlar. Gyrgyzstandaky uçurymlar 
talyplary mugallymlara para bermekden saklamak arkaly 
sebitde adalatly bilim ulgamyny döretmek ugrunda 
dyngysyz tagalla edýärler. Özbegistanly gelejekki 
ýolbaşçylar ýaňy-ýakynda geçiren haýyr-sogap sungat 
auksionynda ABŞ-nyň 6 000 dollaryny topladylar. Olar bu 
puly ýurduň guraklyga sezewar bolan demirgazyk-
gündogar sebitlerinde ýaşaýan ilat üçin ýüzlerçe guýy 
gazdyrmaga sarp etdiler. 

Sammitiň soňky güni her delegasiýa öz ýurtlary üçin 
ýörite taýýarlan jemgyýetçilik bähbitli proýekti bilen 
beýlekileri tanyşdyrdy. Bu  proýekti amala aşyrmak bilen 
olar 2004-nji ýylyň 16-18-nji aprelinde Bütindünýä ýaşlaryň 
hyzmat gününi bellärler. Şonda türkmenistanly uçurymlar 

diňe bir Aşgabat we Abadanda däl, eýsem, tutuş 
Türkmenistan boýunça mekdep-internatlary we ýetimler 
öýlerini goldamak maksady bilen maýa toplajak ýene bir 
çäräni, ýagny haýyr-sogap sungat sergisini we auksionyny 
geçirer. Bu çäre geçirilmeginiň öň ýanyndaky aýlarda 
uçurymlar we sungat mekdepleriniň okuwçylary mekdep-
internatlaryna we ýetimler öýlerine gatnap, olara surat 
çekmegi öwrederler. Ol suratlar soň haýyr-sogap 
sergisinde goýlup, “Kim ýokary?” edilip satylar. 

FLEKS uçurymlarynyň edýän anyk işlerinden daşgary bu 
maksatnamanyň uzak möhletleýin maksady ynsan ruhuna 
bil baglamakdyr. “Uçurymlaryň hiç biri ýurdunyň 
ýolbaşçylygyny öz üstüne almasa-da, bu maksatnama 
üstünlikli dowam eder, elbetde men olaryň ählisi bu işi eder 
öýdýärin” diýip, öňki senator Brädli aýtdy. 

 
 

 
ABŞ-nyň Döwlet departamentiniň resmisi Aşgabatda 

 
ABŞ-nyň Döwlet departamentiniň Kawkaz we Merkezi 

Aziýa işleri boýunça Müdiriýetiniň başlygy Jon Foks 2003-
nji ýylyň 16-njy oktýabrynda Aşgabada geldi. Saparynyň bir 
bölegi hökmünde jenap Foks ykdysady hyzmatdaşlygy we 
bilim maksatnamalary, şeýle hem ynsan hukuklary ýaly iki 
 

 
Jenap Foks uçurymlar birleşiginiň ýolbaşçylary bilen nahar 
başynda. 

taraplaýyn gyzyklanma bildirilýän meseleleri ara alyp 
maslahatlaşmak üçin Türkmenistanyň Daşary işler ministri 
Reşit Meredow bilen duşuşdy. 

Jenap Foks, şeýle hem, türkmenistanly uçurymlaryň 
başlangyçlaryny ara alyp maslahatlaşmak üçin Milli 
uçurymlar Birleşiginiň ýolbaşçylyk geňeşiniň agzalary bilen 
duşuşdy. ABŞ hökümeti tarapyndan maliýeleşdirilýän alyş-
çalyş maksatnamalarynyň 10 wekili özleriniň ABŞ-daky 
maksatnamasyny amala aşyryşlary barada gürrüň berdiler 
we özleriniň birleşmegi netijesinde gazanan esasy 
üstünlikleri hem ýeten derejeleri, şeýle hem bu ýoldaşlygyň 
olaryň professional işine we ösüşine eden täsirini ara alyp 
maslahatlaşdylar. Jenap Foksa ABŞ-nyň akademik we 
professional alyş-çalyş maksatnamalarynyň peýdasy we 
täsirliligi barada ilkinji çeşmelerden maglumat almak 
mümknçiligi miýesser etdi. Ol uçurymlary öz jemgyýetleri 
içinde üstünlikli alyp barýan işlerini dowam etdirmäge 
ruhlandyrdy.  

Jenap Jon Foks Özbegistanda, Gazagystanda, 
Täjigistanda we Gyrgyzstanda düşlemek bilen tutuş sebite 
sapar etdi. Bu onuň Türkmenistana ilkinji saparydy. 

 
Maglumat-serişde merkeziniň sebit boýunça direktory Aşgabada sapar etdi 

 
Oktýabryň 19-24-i aralygynda Ilçihananyň Maglumat-

serişde merkeziniň sebit boýunça täze direktory Wenaly 
(Awstriýa) Pamela Dragowiç resmi sapar bilen 
Türkmenistana geldi. Saparyň dowamynda hanym 
Dragowiç Aşgabatda ýerleşen Türkmenistanyň Milli 
kitaphanasyna baryp, kitaphananyň Halkara kitap alyş-
çalşygy bölüminiň müdiri Jeren Garamyradowa 
Kongresiň kitaphanasy tarapyndan neşir edilen “Milletiň 
gözi: ABŞ-nyň taryhy suratlarda” atly kitaby gowşurdy. 
Ol, şeýle hem, welaýat merkezlerinde ýerleşen üç 
merkeziň biri bolan Türkmenabatdaky Amerikan 
merkezine baryp gördi. Myhman ol ýerde amerikan 
merkeziniň alyp barýan işleri bilen tanşyp, meýletinçiler 
hem ol ýere gelýänler bilen söhbet etmäge mümkinçilik 
tapdy. Ol özüniň Kongresiň kitaphanasynda alyp baran 
işi barada söhbet etdi, şeýle hem, Birleşen Ştatlaryň 
bilim ulgamy we medeniýeti baradaky soraglara jogap 
berdi. 
 

 
Pamela Dragowiç Türkmenistanyň Milli kitaphanasyna Kong-
resiň kitaphanasy tarapyndan neşir edilen kitaby sowgat berdi. 

Saparlar

Amerikan jaz ussatlary Aşgabatda çykyş edýärler
 

Adam Klipl kwarteti (AK4) “Jaz ilçileri” atly Merkezi Aziýa 
boýunça saparynyň bir bölegi hökmünde Aşgabada geldi. 
Olar Aşgabada bolan saparyny 20-nji oktýabrda paýtagtyň 
merkezindäki amfiteatrda 400-den gowrak adamlyk 
märekäni jemlän şowly çykyş bilen başladylar. Ilçi Treýsi 
Ann Jeýkobson konserti açmak bilen jaz ussatlary Adam 
Klipl, Deýwid Ambrosio, Frank Kolon we Aaron Jonstony 
tomaşaçylara tanyşdyrdy. Meşhur sazandalar 
Türkmenistanda ilkinji gezek latyn amerikan jazyny 
ýaňlandyrdylar. Bu gün howa sowugrak, ýöne jaz – 
gyzgyn” diýip, ýerli sazandalaryň biri konsertde aýtdy. 

Bu konsertden ruhlanan aşgabatly sazandalar AK4-üň 
“Ak Altyn” myhmanhanasynda beren ikinji konsertinde olar 
bilen bile çykyş etdiler, şeýle etmek bilen-de olar diplomatik 
topar we konserte gelen beýleki myhmanlar üçin amerikan-
türkmen owazlarynyň festiwalyny döretdiler. Jaz topary 
oktýabryň 22-sinde ýerli klubda köp adamly şagalaň bilen 
saparlaryny tamamladylar. “Jaz ilçileri” maksatnamasy, 
şeýle hem, Aşgabatda Türkmenistanyň Milli medeniýet 
merkeziniň agzalary we Milli konserwatoriýanyň talypary 
üçin ussatlyk sapaklaryny-da öz içine aldy. Halk sazlarynyň 
alyş-çalşygy hem amerikan, hem türkmen sazandalary üçin 

iki halkyň-da baş sazçylyk däplerini ýüze çykarmaga 
mümkinçilik berdi. 
 

 
AK4 we ýerli sazandalar türkmen-amerikan festiwalynda.

 
Uçurymlar Hellowin gününi ýetimler bilen belleýärler 

 
ABŞ-nyň dürli alyş-çalyş maksatnamalarynyň 
uçurymlary 31-nji oktýabrda bellenilýän 
Hellowin gününiň ýetip gelmegini ýetim 
çagalar bilen bellediler. FLEKS 
maksatnamasynyň alty, FSAU atly talyplar 
üçin maksatnamasynyň-da dört uçurymy, 

ABŞ-nyň ilçihanasynyň uçurymlar utgaşdyryjysy we 
medeni çäreler bölüminiň başlygy Abadan mekdep-
internatynda ýaşap okaýan 55 çaga üçin Hellowin 
baýramçylygyny guradylar. Ondan öň uçurymlar geýim-
gejim we oýnawaç ýygnamak işini geçirmek arkaly bu 
çagalar üçin guty guty geýim, aýakgap we oýnawaç 
 

 
IATP-yň türgenleşdirijisi Zuhrab Abdullaýew Tatýana 
Nawruzowanyň guran Hellowin baýramçylygynda iň gyzykly we 
gorkunç oýun görkezdi. 

 ýygnadylar. Baýramçylyk dowamynda uçurymlar bu 
baýramçylygyň taryhyny, onuň bilen baglanyşykly däp-
dessurlary we beýleki ýurtlarda bu baýramçylygyň 
bellenilişini-de goşmak bilen Hellowiniň Amerikada 
bellenilişi barada gürrüň berdiler. Tanyşlykdan soň çagalar 
hezil edip, dürli oýunlar oýnadylar we özara bäsleşik 
geçirdiler. Bu oýunlardyr ýaryşlar çagalara diňe bir 
göwünlerini hoşlamaga däl, eýsem, ýoldaşlary bilen bile 
agzybir oýnamagy öwrenmäge-de mümkinçilik berdi. 
Ençeme şatlykly pursaty başdan geçiren uçurymlar üçin 
bolsa bu çäre özleriniň guramaçylyk ukyplaryny iş ýüzünde 
görkezmäge, pedagogik zehinlerini ýüze çykarmaga we 
Amerikada öwrenen zatlaryny we toplan tejribelerini 
paýlaşmaga mümkinçilik boldy. 

Oktýabryň 30-ynda “Häzirki zamanyň aktual meseleleri” 
alyş-çalyş maksatnamasynyň 2002-nji ýyl uçurymy Tatýana 
Nawruzowa Aşgabatdaky ýetimler bilen Hellowin 
baýramçylygyny geçirmek üçin internet ulgamyndan 
tapylan pikirleri ulandy. Bu Aşgabat şäher ýetimler öýüniň 
50 ýyllyk ömründe ilkinji gezek geçirilýän Hellowin 
baýramçylygydy. Bu Tatýana üçin-de ilkinji gezekdi. 
Tatýana ýetimler öýünde meýletin işläp, ol ýerdäki çagalary 
amerikan baýramçylyklary bilen öň hem tanyşdyryp 
gelýärdi. Hellowin baýramyny taýýarlamak üçin ol 
uçurymlaryň serişdeler merkezine baryp, Internetde iň 
gowy oýunlara, eýmendiriji hekaýalar, eýeli öýler, 
taýýarlamasy aňsat kostýumlar, kädini kesip başarmak üçin 
maslahatlar we Hellowiniň iň ygtybarly taryhy barada 
maglumatlary gözledi. Mätäç çagalara şatlyk we lezzet 
beren bu baýramçylyk, diýseň, şüweleňli geçdi. Tatýana bu 
wakany www.iatp.edu.tm/halloween adresinde ýerleşen 
saýtda jikme-jik beýan edýär. Ol bu saýt arkaly biçäre 
çagalara şatlyk getirmäge beýlekileri-de höweslendirmegi 
umyt edýär. 

Medeniýet we lezzet

ÝUSAID/EdNet türkmenistanlylary ýokary 
bilim okuw-sagat ulgamy bilen tanyşdyrýar 

 
Şu ýylyň oktýabr aýynyň 18-inde ÝUSAID-iň “Biznes we 

ykdysady bilim ulgamy” (EdNet) maksatnamasyny durmuşa 
geçirýän hyzmatdaşy “Karana” korporasiýasy Aşgabatda 
günbatarda ulanylýan okuw-sagat (credit hour) düzgüni 
barada seminar geçirdi. Bu seminaryň temasy iňlis-
amerikan uniwersitetleriniň okuw-sagat düzgünine 
esaslanan bilim derejesini almak ulgamy boldy, çünki 
Ýewropa birleşigi we başgalar muny öz ýokary bilim 
ulgamyny üýtgetmek üçin ulanýarlar. Bu ýagdaý kurslaryň, 
maksatnamalaryň we derejeleriň ýurtlar arasynda aňsatlyk 
bilen birek-birege geçirilmegine mümkinçilik döredýär. 
Seminara gatnaşan 24 mugallym we bilim ulgamyna dahyly 
bolan beýleki adamlar okuw-sagat düzgüni barada esasy 
maglumatlar bilen tanyşdylar. Mundan başga-da, EdNet 
eger-de Türkmenistan ýokary bilim ulgamyny üýtgetmekçi 
bolaýan halatynda peýdaly bolup biljek serişdeleri 
kesgitledi. 

EdNet Merkezi Aziýa döwletleriniň ikisinde bilim 
ministrlikleri bilen olar bütindünýä ýokary okuw bazaryna 
goşulyp biler ýaly, öz ýokary bilim ulgamlaryny üýtgetmek 
ugrunda yzygiderli işleşýär. EdNet bu ýurtlara olaryň öz 
ýokary bilim ulgamyny doly ýa bölekleýin üýtgetmek 
isleýändiklerini ýa islemeýändiklerini kesgitlemäge, eger 
isleýän bolsalar, bu işi nädip has ýokary derejede amala 
aşyryp boljakdygy barada geňeş ýardamyny berýär.   

ÝUSAID-iň maliýeleşdirýän Hukuk  
serişdeler merkezi TDU-de giň gerim alýar 

 
Türkmen döwlet uniwersitetindäki (TDU) ÝUSAID 

tarapyndan maliýeleşdirilýän Hukuk serişdeler 
merkezine (HSM) her aýda orta hasap bilen 1 200 
adam gelýär. 2003-nji ýylyň ýanwar aýynda açylan bu 
merkez şu güne çenli 10 000 golaý adama hyzmat 
edipdir. Bu ýere gelýänler, esasan, TDU-nyň hukuk 
fakultetiniň, şeýle hem, beýleki fakultetleriniň 
mugallymlarydyr talyplary, Politehniki we Ulag we 
aragatnaşyk institutynyň talyplary, Türkmen-türk 
uniwersitetiniň we Türkmenistanyň beýleki ýokary okuw 
jaýlarynyň agzalarydyr. Hepdede iki gün bu merkeze 
harby institutdan 20-30 talyp, kazylar Adalat 
Ministrliginiň işgärleri we Mejlis agzalary gelýärler. 
HSM agzalaryny halkara kanunlary, ýerli kanunçylyk, 
sosiologiýa, filisofiýa, taryh we medeni ylymlar boýunça 
üpjün edýär. Bu ýere gelenler, şeýle hem, Internetden 
we kompýuterlerden, nusga alýan enjamlardan we 
beýleki tehniki serişdelerden peýdalanyp bilýärler. Bu 
ýerde, şeýle hem, Hukuk serişdeler merkezini 
maliýeleşdirýän ABA/CEELI guramasynyň grantlarynyň 
hasabyna kanunçylyga degişli dürli meseleler boýunça 
seminarlar, tegelek stollar we maslahatlaşmalar 
geçirilip durulýar. Aslynda, HSM Ýewraziýa Fondunyň 
granty we ÝHHG-nyň goşmaça kömegi bilen açylypdy. 
 

 
 

 
Aýal-gyzlar biznesde jyns meselesini  

ara alyp maslahatlaşýarlar 
 

Dürli pudaklarda zähmet çekýän 30 zenan 18-19-njy 
oktýabrda Daşoguzda geçirilen “Biznes we 
ykdysadyýetde aýallaryň orny: jyns meselesi” diýen iki 
günlük seminara gatnaşdy. Düýbi Aşgabatda bolan 
Aýal-gyzlar maglumat we serişdeler merkezi (AMSM) 
tarapyndan guralyp, “Bilim ulgamy” (EdNet) 
maksatnamasy tarapyndan maliýeleşdirilen bu 
seminaryň maksady jyns meselesine garamak bilen 
aýal-gyzlara Türkmenistanda we halkara derejesinde 
biznes alyp barmagy öwretmekdi. AMSM-iň 
mugallymlary Ejegyz Rahmanowa bilen Gülüstan 
Ýazgulyýewa biznesde we ykdysadyýetde aýallaryň 
orny we jyns meselesi, kiçi biznesi ösdürmek, 
Türkmenistanyň makroykdysady ýagdaýy we beýleki 
meseleler boýunça okuwlar geçirdiler. Bu proýektiň bir 
bölümi hökmünde seminarda garalan meseleler 
boýunça ýörite kitapça çap edilip, oňa gatnaşanlara 
paýlandy. “Gynansak-da, bilim derejämiz sebäpli, biz 
aýallaryň biznes amala aşyrmak barada ýeterlik 
bilimimiz ýok, şonuň üçin-de özbaşdak işe 
başlamakdan gorkýarys” diýip, seminara gatnaşanlaryň 
biri şunuň ýaly seminarlaryň zerurlygy barada öz pikirini 
beýan etdi. 

 
Ýaşlaryň meýletinçiligi  
barada “tegelek stol”  

 
Oktýabr aýynyň 24-28-i aralygynda “Alaja” çagalar 

çapyksuwarlyk kluby Ilçihananyň granty bilen 
Türkmenistanýň Içeri işler ministrliginiň dynç alyş 
merkezinde ýaşlaryň maslahatyny geçirdi. Oňa gatnaşan 
45 delegatyň ählisi-de Türkmenistanyň dürli künjeklerinden 
gelen raýatlyk jemgyýeti hereketi bilen gyzyklanýan 
okuwçylardy. “Kaunterpart Konsorsium” raýatlyk 
jemgyýetine goldaw merkeziniň iki mugallymy raýatlyk 
jemgyýetiniň roly we onuň ösüşi, meýletinçileri 
höweslendirmegiň we ulanmagyň ýollary, şeýle hem 
agzybir topar döretmek we dawanyň öňüni almak ýaly 
meseleler baradaky maglumatlar bilen tanyşdyrdy. Foruma 
gatnaşanlar, şeýle hem, habarlar toplumyny hem metbugat 
üçin material taýýarlamagyň ugurlaryny öwrendiler we 
döwlete degişli bolmadyk guramalaryň ýolbaşçylarynyň bir 
topary bilen gurnalan “tegelek stola” gatnaşdylar. 
Ilçihananyň grantlar utgaşdyryjysy Kewin Din hem bu çärä 
gatnaşdy. Ol ýaşlaryň gatnaşmagynyň islendik 
demokratiýanyň zerur elementidigini we munuň 
Türkmenistanyň ykdysady ösüşi üçin uly ähmiýetiniň 
boljakdygyny düşündirmek bilen maslahata gatnaşanlary 
döwlete degişli bolmadyk guramalar we jemgyýetçilik 
toparlary bilen meýletin esasda işleşmeklerini dowam 
etdirmäge höweslendirdi. 

ABŞ-nyň missiýasy: gysgaça habarlar

ÝUSAID maksatnamasy eneleriň we çagalaryň durmuşyny gowulandyrýar 
 
Oktýabr aýynda ÝUSAID-iň hyzmatdaşy ZdrawPlýus oba 
ýerlerindäki maşgala lukmanlary bilen “Çaga keselleriniň 
öňüni alma” (IMCI) diýen türgenleşik okuwyny geçirdi. Bu 
okuwy geçiren ýerli lukmanlar öň IMCI okuwyny geçip, 
şular ýaly işi alyp barmaga hukuk gaznypdylar. Bu 
maksatnamanyň täsiri, aýratynam oba ýerlerinde has 
aýdyň ýüze çykýar. Mysal üçin, Daşoguz sebitinde 5 ýerli 

türgenleşdiriji 80 maşgala lukmany bilen türgenleşik 
okuwyny geçirdiler. Bu san oba lukmanlarynyň 80 % 
barabardyr. Ýerli mugallymlara 2001-nji ýylda Bütindünýä 
saglyk guramasynyň bilermenleri (WHO) tarapyndan 
geçirilen okuwa gatnaşan Aşgabatly lukmanlar ýolbaşçylyk 
etdiler. Bu okuwa ýokary derejeli medisina enjamlaryny 
bermek bilen IMCI-niň hyzmatdaşy ÝUNISEF goldaw berdi. 

 
  

 

ABŞ-nyň döwlet we ýerli häkimiýetleri  
barada täze elektron žurnal: 

Döwlet we ýerli häkimiýetler:  
özgerişliklere uýgunlaşmak 

 
Bu täze elektron žurnal ABŞ-nyň döwlet we ýerli 

häkimiýetleriniň wajyp ähmiýetini öwrenýär. Onda hem 
häkimiýetleriň, hem-de olaryň wekillik edýän adamlarynyň, 
ýagny halkyň häzir ýüzbe-ýüz bolup duran meselelere 
nähili çemeleşýändigini aýdyň görkezýän ýagdaýlaryň 
derňewi okyjylara teklip edilýär. Ilkinji iki makala döwletiň 
syýasy, sosial we tehniki döwrebaplaşma pudagyndaky 
tagallalary bilen bu özgerişleriň täsirini özünde duýýan 
saýlawçylaryň gatnaşygyna ünsi çekýär. Templ 
uniwersitetiniň dynç alyşdaky hormatly mugallymy Ellin 
Kats häkimiýetleriň serişdelerini döwrebaplaşdyrmak, 
özgerişlere uýgunlaşmak üçin ulanýan usullaryna we ýerli 
saýlawçylarynyň bähbidi ugrunda alyp barýan 
syýasatlaryna çuňňur syn berýär. Wirjiniýa ştatynyň 
Delegatlar öýüniň maglumat tehnologiýasy bölüminiň 
direktory Şaron Krauç özüniň “elektron hökümet” we onuň 
ştatlara hem onuň raýatlaryna edýän oňyn täsiri hakdaky 
makalasynda şunuň ýaly döwrebaplaşmagyň anyk 
mysalyny hödürleýär. 

Ogaýo ştatynyň Akron şäheriniň meri Donald L. 
Plaskweligiň düşündirişi ýaly, 2001-nji ýylyň 11-nji 
sentýabr wakalaryndan soň döwletiň we häkimiýetleriň 
amala aşyrmaly bolýan sosial we tehniki özgerişleriniň 
üstesine halky terroristik hüjümlerden goramak ýaly täze, 
ägirt uly wezipesi-de bar. Häkim Plaskwelik ABŞ-nyň 
Içerki howpsuzlyk Departamentiniň kömegi bilen 
şäherlerde jogapkärler toparlarynyň döredilişi we halka 
bolup biljek hüjümlere hötde gelmegiň öwredilişi bilen 
tanyşdyrýar. 
Ahyrynda-da, XXI asyryň meselelerini çözmekde 
hyzmatdaşlygyň ähmiýetini ykrar etmek bilen žurnalyň 
işgärleri Debora Braun we Erik Grinler ýurt içinde we 
daşynda hyzmatdaşlygy ýola goýýan raýatlyk jemgyýetini 
ösdürmek ugrunda işleýän iki şahsyýet bilen söhbetdeş 
bolýarlar. Braun Halkara şäher we welaýat dolandyryş 
birleşiginiň direktory Denis Teýlor bilen iki taraplaýyn 
gyzyklanma bildirilýän meseleler bilen ýüzbe-ýüz bolan 
 

  
amerikan we daşary ýurt şäherleriniň arasyndaky 
hyzmatdaşlyklaryň mysallary barada söhbet edýär. Grin 
bolsa federal, ştat we ýerli hukuk goraýjy edaralaryň 
kibernetika ulgamyndaky jenaýatlara garşy alyp barýan 
bilelikdäki göreşleri barada Ýuta ştatynyň prokurory 
general Mak Şurtlef bilen eden söhbetinden öwrenýär. 

Döwlet we ýerli häkimiýetleriň we olaryň 
saýlawçylarynyň XXI asyryň meselelerine çemeleşişleri 
barada has çuňňur maglumat bermek maksady bilen 
žurnal bibliografiýa sanawyny we peýdaly elektron 
çeşmeleriň salgylaryny berýär. 

Žurnal iňlis hem rus dillerinde taýýarlanyp, onuň 
elektron görnüşini 35-00-45 nomerli telefona jaň etmek ýa-
da irc-ashgabat@iatp.edu.tm salgysyna elektron hat 
ibermek arkaly ABŞ-nyň Ilçihanasynyň Maglumat-serişde 
merkeziniň işgärlerinden alyp bolar. 

 

MSM-iň habary: täze neşir

Bu neşir baradaky  
bellikleriňizi we teklipleriňizi  

elektron poçta arkaly şu adrese iberiň: 
myalikgulyevwk@state.gov 

